
Слайд 1
"Қазақстан Республикасының биологиялық қауіпсіздігі туралы" Заң жобасын және оған ілеспе заң жобасын назарларыңызға ұсынуға рұқсат етіңіздер.

Слайд 2
Мемлекет басшысы коронавирустық инфекция пандемиясына байланысты орын алған қатерлерді ескере отырып, Қазақстанда биологиялық қауіпсіздікті қамтамасыз ету мәселелерін заңнамалық тұрғыдан реттеуді тапсырды.
Мемлекет басшысының тапсырмаларын іске асыру мақсатында Денсаулық сақтау министрлігі мүдделі мемлекеттік органдармен бірлесіп биологиялық қатерлерді ерте анықтауға және олардың алдын алуға бағытталған "Қазақстан Республикасының биологиялық қауіпсіздігі туралы" Заң жобасын және оған ілеспе заң жобасын әзірледі.

Слайд 3
Биологиялық қауіпсіздік – елдің  ұлттық қауіпсіздігінің құрамдас бөліктерінің бірі. Соңғы онжылдықта инфекциялық аурулардың, оның ішінде алғаш рет ХХ ғасырдың соңында анықталған, реттеудің жаңа нысандарын талап ететін инфекциялық аурулардың саны мен түрлері артып келеді. Бұл биологиялық қатерлер сыртқы және ішкі қатерлер болып бөлінеді.
Атап айтқанда, сыртқы қатерлерге мыналар жатады: 
– аса қауіпті инфекциялардың трансшекаралық табиғи ошақтары;
– қауіпті инфекциялардың транзиттік тасымалы;
– ықтимал биотерроризм актілері.
Биоқауіпсіздіктің негізгі ішкі қатерлері мыналар:
– инфекциялық аурулар мен олардан болатын өлім-жітім деңгейінің өсуі;
– биологиялық материалмен жұмыс істеу кезінде объектіде туындаған авария;
– инфекциялық аурулардың табиғи ошақтары;
– патогенді биоагенттерге рұқсатсыз қол жеткізу, олардың реттелмейтін және еркін айналымы; 
– биоқауіпсіздік саласында білікті кадрлардың жеткіліксіздігі;
– халық пен жануарлардың бақылаусыз көшіп-қонуы, өсімдіктер зиянкестері мен ауруларын интродукциялау (кездейсоқ енгізу).

Слайд 4
Қолданыстағы реттеуде азаматтардың биологиялық қауіпсіздігін тиісті деңгейде қамтамасыз етуге мүмкіндік бермейтін бірқатар проблемалар бар, оларға мыналар жатады:
- стратегиялық жоспарлаудың болмауы;
- деректерді бірыңғай есепке алудың, оларды талдаудың және тәуекелдерді бағалаудың болмауы;
- тиімсіз рұқсат беру жүйесі;
- тиімсіз мемлекеттік бақылау;
- төмен жауапкершілік;
- зертханалық базаның нашар қамтамасыз етілуі;
- білікті мамандардың тапшылығы;
- патогенді биологиялық агенттердің айналысын реттейтін мемлекеттік органдардың бытыраңқылығы.
Бүгінгі күні биоқауіпсіздік халықтың санитариялық-эпидемиологиялық саламаттылығы саласында (ДСМ), ветеринария, өсімдіктер карантині (АШМ) және ғылым (БҒМ) салаларында реттеледі, олардың қызметі үйлестірілмейді, сондай-ақ осы мемлекеттік реттеу шеңберінде өзара іс-қимыл жоқ.
Бұл ретте биоқатерлердің ауқымына, патогенді биоагенттердің айналыс процесіне, сондай-ақ олардың айналымы бойынша субъектілердің ведомстволық бағыныстылығына байланысты биоқауіпсіздік ұлттық қауіпсіздік органының, қорғаныс, экспорттық бақылау, қоршаған ортаны қорғау, азаматтық қорғау және ішкі істер саласындағы уәкілетті органдардың құзыретіне де жатады. Аталған мемлекеттік органдар қазірдің өзінде өздерінің ведомстволық бағынысты зертханаларын реттеуді жүзеге асыруда.

Слайд 5
Мен әр проблемаға бөлек тоқтала кеткім келеді.
Бірінші кезекте, бұл салада стратегиялық қысқа мерзімді және ұзақ мерзімді бағыттардың болмауын, үйлестіруші мемлекеттік органның болмауын және оған есеп беруді, сондай-ақ мемлекеттік органдар арасында жүйелі негізде іске асырылатын ведомствоаралық жедел өзара іс-қимылдың болмауын қоса алғанда, мемлекеттік реттеудің жүйелі тәсілдері жоқ.
Заң жобасында биоқауіпсіздікті қамтамасыз ету жөніндегі стратегиялық бағыттар мен міндеттерді Қазақстан Республикасының Ұлттық қауіпсіздік стратегиясына енгізу жолымен (Негізгі Заң жобасының 6-бабының 1-тармағы), сондай-ақ біріздендірілген нормативтік құқықтық актілер мен нормативтік техникалық құжаттарды әзірлеу жолымен (Негізгі Заң жобасының 6-бабының 3-тармағы) биоқауіпсіздік саласындағы мемлекеттік саясатты жүйелі және дәйекті іске асыруды енгізу ұсынылады.
Бұдан басқа негізгі заң жобасында биологиялық қауіпсіздікті қамтамасыз ететін биологиялық қауіпсіздік саласындағы үйлестіруші органды және мемлекеттік органдарды (13 уәкілетті орган) айқындау көзделеді, олар үшін тиісті құзырет және үйлестіруші органға есептілік белгіленеді (Негізгі Заң жобасының 9-бабы, 10-бабының 1-тармағы).
Сондай-ақ биологиялық қауіпсіздік саласында өз құзыретіне сәйкес жұмыс істейтін үш негізгі министрліктің өкілеттіктерінің аражігін ажырату көзделген, бұл денсаулық сақтау, ветеринария, білім және ғылым салалары (Негізгі Заң жобасының 10-бабының 3, 4-тармақтары).
Ахуалдық үйлестіру Президентті күзету, терроризмге қарсы іс-қимыл, азаматтық қорғау, әскери қауіпсіздік мәселелеріне жетекшілік ететін үйлестіруші мемлекеттік органдарды бекіту жолымен жүзеге асырылады (Негізгі Заң жобасының 7-бабы).
Слайд 6
Екіншіден, деректерді есепке алудың бірыңғай жүйесінің болмауы тәуекелдерді бағалау жүйесін қолдануды автоматтандыруды және мемлекеттік бақылау субъектілерін іріктеуді қоса алғанда, биоқауіпсіздік саласындағы есептілік және есепке алу ақпаратының бүкіл ауқымының айналысын автоматтандыруға мүмкіндік бермейді.
Сондай-ақ олардың орындалуын бақылай отырып, тәуекелдерді азайту жөніндегі міндеттемелерді енгізуді қоса алғанда, биологиялық тәуекелдерді басқару жүйесі жоқ.
Есепке алу және мониторинг жүйесін құру және жетілдіру мәселелері заң жобасымен бірыңғай мемлекеттік ақпараттық жүйені енгізу арқылы реттелген, оған ағымдағы эпидемиологиялық ахуалды талдауға және болжауға және биоқатерлерді жою жөнінде тиісті шараларды уақтылы қабылдауға мүмкіндік беретін микроорганизмдердің айналысын реттеу туралы бейінді мемлекеттік органдардың деректері (берілген рұқсаттар, мемлекеттік бақылау нәтижелері, биотәуекелдерді бағалау және т.б.) жинақталатын болады (Негізгі Заң жобасының 17-бабы). Осы ақпараттық жүйе шеңберінде патогенді биоагенттердің, қауіпті биологиялық объектілердің және биоқауіпсіздік саласында жұмыс істейтін және жұмыс істеуді жоспарлайтын мамандардың тізілімін жүргізу көзделеді. Аталған механизмдерді іске асыру үшін қауіпті патогендер айналымын есепке алу мен мониторингілеудің бірыңғай қағидаларын әзірлеу көзделген.
Сондай-ақ биотәуекелдерді бағалауды санаттау арқылы әрбір бейінді мемлекеттік органда және әлеуетті қауіпті биологиялық объектілерде биологиялық тәуекелдерді басқару жүйесін енгізу және олардың орындалуын бақылай отырып, тәуекелдерді төмендету жөніндегі міндеттемелерді енгізу ұсынылады (Негізгі Заң жобасының 14-бабы).
Үшіншіден, бүгінгі күні рұқсат беру жүйесі жұмыс істеп тұрған зертханаларды толыққанды есепке алуға және реттеуге мүмкіндік бермейді, себебі рұқсат заңды тұлғаға қауіпті биологиялық объектілерге және олардың жұмыс жүргізілетін түрлеріне байланыстырылмай, патогенділік тобына беріледі. Реттеушіде заңды тұлғаның қандай қауіпті биологиялық объектілерінде зертханалық қызмет жүзеге асырылатыны және қандай нақты биоагенттермен жұмыс істеу жүзеге асырылатыны туралы ақпарат жоқ.
Негізгі заң жобасында қауіпті объектілер мен патогенді биоагенттердің түрлері бойынша рұқсатты санаттау көзделген. Осылайша, осы тәсіл инфекциялық аурулардың қауіпті қоздырғыштарымен қызметті толыққанды есепке алуды және бақылауды қамтамасыз етеді (Негізгі Заң жобасының 15-бабының 7-тармағы).
Бұдан басқа елдегі эпидемиологиялық ахуалды ескере отырып, ілеспе заң жобасымен дезинфекция, дезинсекция және дератизация жөніндегі қызметтерді лицензиялауды енгізу ұсынылады (СТ поз.6,10).

Слайд 7
Патогенді биоагенттермен жұмыс істейтін субъектілерді тиімсіз мемлекеттік бақылау биоқатерлердің уақтылы профилактикасын жүзеге асыруға мүмкіндік бермейді. Бұл мән-жайлар тексерулермен қамтудың төмен болуына және мемлекеттік бақылаудың хабарлама тәртібіне байланысты. Өткен жылдардағы мемлекеттік бақылау практикасы жосықсыз зертханалардың өзінің аса қауіпті патогендермен қызметін тиісті рұқсатсыз жүзеге асыратынын көрсетті. Көбіне мұндай зертханалар тексерулер жүргізуге қойылатын жалпы талаптарға байланысты белгіленген тексеру күнін біледі және мемлекеттік инспектор барғанға дейін айналымға рұқсат етілмеген биоагенттерді жояды.
Анықтама үшін: 2020 жылы 283 объектінің 174-інде 141 тексеру (61%) жүргізілді, олардың нәтижелері бойынша 6 елеусіз, 12 елеулі, сондай-ақ 42 өрескел бұзушылық анықталды. Бруцеллез жұқтырған халықтың жалпы санының шамамен 30%-ын медицина қызметкерлері құрайды. Конго-Қырым қызбасын жұқтырған 5 адамның ішінде 3 медициналық және зертханалық қызметкер қайтыс болды. 2020 жылдың наурызынан 2021 жылдың 1 наурызына дейін COVID-19-ды 15 077 медицина қызметкері жұқтырды, олардың 120-сы қайтыс болды, ал зертхананың вирус жұқтырған 3 993 қызметкерінің 106-сы вирустық пневмониядан қайтыс болды.
Негізгі заң жобасында мемлекеттік бақылау объектілерін биотәуекелдерге қарай бөлу, сондай-ақ биоқатерлер туындаған жағдайда жедел ден қою механизмін енгізу көзделген (Негізгі заң жобасының 20 және 21-баптары).
Ілеспе заң жобасымен патогендіктің I және II топтарының биоагенттерімен жұмыс істеуді жүзеге асыратын ұйымдарды алдағы тексеру туралы алдын ала хабардар ету алып тасталады (СТ поз.4,5), бұл қауіпті биообъектілерде биоқатерлерді алдын ала анықтауға және болғызбауға мүмкіндік береді.
Қолданыстағы заңнамадағы биоқатерлерге жауапкершіліктің мөлшерлестігі де биоқауіпсіздік саласындағы талаптарды орындаудың төмен деңгейінің себептерінің бірі болып табылады. Осыған байланысты ілеспе заң жобасында қауіпті патогендерді заңсыз қолданғаны, өткізгені және ұрлағаны үшін, сондай-ақ ауыр зардаптарға әкеп соқтырған олармен жұмыс істеу ережелерін бұзғаны үшін жауапкершілікті қылмыстық жауапкершілікке дейін күшейту көзделеді (СТ поз.1-3).
Слайд 8
Ұлттық стандарттау жүйесінде қауіпті патогендердің айналымы бойынша зертханалардың қызметін және жарақтандырылуын реттейтін халықаралық стандарттардың болмауы осындай зертханалардың қызметі шеңберінде халық пен мамандарды толыққанды биологиялық қорғауды қамтамасыз етуге мүмкіндік бермейді. Мәселен, бүгінгі күні мемлекеттік зертханалар жұмыс істейді, олар кеңес заманында сол кездегі стандарттар бойынша құрылған және күрделі жөндеуді және қажетті жабдықпен қосымша жарақтандыруды немесе жаңа объектілер салуды талап етеді. Жекеменшік зертханалар бойынша да проблема осыған ұқсас.
Биоқауіпсіздік саласындағы білікті кадрлардың тапшылығы білім беру жүйесінің тиімсіздігіне, атап айтқанда білім беру бағдарламасында биологиялық қауіпсіздік мәселелерінің болмауына, сондай-ақ мемлекеттік секторда әлеуметтік қолдау және ынталандыру шараларының жеткіліксіздігіне байланысты білікті кадрлардың жеке секторға кетуіне байланысты.
Заң жобасында қызметтердің биологиялық қатерлерге қарсы іс-қимылға дайындығын қамтамасыз ету мынадай жолдармен жүзеге асырылады: 
1) аса қауіпті патогендермен жұмыс істеуді жүзеге асыратын мемлекеттік кәсіпорындар мен мемлекеттік мекемелердің қызметкерлерін әлеуметтік қорғауды арттыру (РБК-да еңбекақыны арттыру, сауықтыруға арналған 2 айлықақы қолдау тапты) (Негізгі Заң жобасының 26-бабы);
2) жұмылдыру мүмкіндігімен білікті мамандардың кадр резервін қалыптастыру (Негізгі Заң жобасының 27-бабы);
3) жұмыс істеп тұрған зертханаларды материалдық-техникалық жарақтандыруды халықаралық стандарттарға сәйкес келтіру және жаңа зертханаларды салу (Негізгі Заң жобасының 15-бабы).
Биоагенттерді қауіпті агенттерге жатқызу өлшемшарттарын бекіту және халықаралық тәжірибеге негізделген жіктемені ескере отырып, олардың тізбесін бекіту арқылы талаптарды біріздендіру енгізіледі (Негізгі Заң жобасының 13-бабы).
Сондай-ақ патогенді биоагенттердің ұлттық және жұмыс коллекцияларын жүйелеу, сондай-ақ олармен жұмыс істеуді жүзеге асыратын субъектілер үшін жалпы талаптарды жүйелеу көзделеді (Негізгі Заң жобасының 22-24-баптары).

Слайд 9
Осы слайдта сіздер заң жобаларымен ұсынылған биологиялық қауіпсіздік жүйесін көре аласыздар, ол бес негізгі элементке негізделеді: 1) биотәуекелдер мен биоқатерлерді есепке алу және мониторингтеу арқылы анықтау; 2) биоқауіпсіздік саласындағы мемлекеттік басқарудың бірыңғай жүйесі; 3) кадр ресурстары; 4) биоқауіпсіздік саласындағы профилактика; 5) коллекциялық қызмет.
Биотәуекелдерді анықтау биоқауіпсіздік саласындағы уәкілетті органның бірыңғай мемлекеттік ақпараттық жүйесіне (БМАЖ) интеграцияланатын патогенді биоагенттермен жұмыс істеу жөніндегі барлық деректерді талдау нәтижелері бойынша жүзеге асырылатын болады.
БМАЖ-ға ұсынылатын мәліметтер санатына зертханалардың өз қызметі туралы есептілігі, мемлекеттік бақылау нәтижелері, қауіпті биологиялық объектілер мен микроорганизмдер түрлерін көрсете отырып, берілген рұқсаттар туралы мәліметтер, биотәуекелдерді бағалау нәтижелері кіреді. Көрсетілген мәліметтерді мемлекеттік органдар да, қауіпті патогендермен жұмыс істейтін зертханалар да ұсынуы тиіс. 
БМАЖ-да деректер негізінде ықтимал қауіпті биологиялық объектілердің, жұмыс істеу жүзеге асырылатын патогенді биоагенттердің тізілімдері, сондай-ақ кадр резервін қоса алғанда, осындай қызметті жүзеге асыратын мамандардың тізілімі қалыптастырылады. Сондай-ақ БМАЖ арқылы биотәуекелдерді бағалау, мемлекеттік бақылау субъектілерін іріктеу жүйесі, сондай-ақ биоқатерлерді болдырмау жөніндегі шараларды әзірлеу автоматтандырылатын болады.
Бұдан басқа мемлекеттік органдардың жедел ведомствоаралық өзара іс-қимылы интеграцияланған ақпараттық жүйе арқылы да жүзеге асырылатын болады.

Слайд 10
Заң жобасында негізгі үш бейінді министрлік бойынша жалпы сомасы 25 млрд. теңгеден асатын 2022-2024 жылдарға арналған шығыстар (ДСМ – 23,4 млрд. теңге, АШМ – 1,1 млрд. теңге, БҒМ – 1,1 млрд. теңге) көзделген, оның ішінде: 
- 10,9 млрд.теңге – қауіпті патогендермен жұмыс істейтін мамандарға мемлекеттік кепілдікте (еңбекақыны көтеру; лауазымдық айлықақыдан 50% үстемеақы; 2 лауазымдық айлықақы мөлшерінде сауықтыруға арналған жәрдемақы; биоқауіпсіздік саласындағы мамандардың біліктілігін арттыру және қайта даярлау);
- 14,4 млрд.теңге – қолданыстағы зертханалық базаны қосымша жарақтандыруға және жетілдіруге (5,5 млрд. теңге), физикалық қорғауды жетілдіруге (0,4 млрд. теңге), GMP талаптарына сәйкес иммундық-биологиялық препараттарды шығару жөніндегі кешенді салуға (7,7 млрд. теңге), сондай-ақ ШҚО, Түркістан, Атырау облыстарында және Нұр-Сұлтан қаласында патогендіктің I-II тобындағы микроорганизмдермен жұмысты жүзеге асыратын 4 зертхананы салуға ЖСҚ әзірлеуге (0,3 млрд. теңге);
- 0,2 млрд.теңге – биоқауіпсіздік саласында мемлекеттік ақпараттық жүйені құруға және жүргізуге;
- 0,4 млрд.теңге - микроорганизмдер коллекциясын ұстауға.

Слайд 11
Айтылғанды ескере отырып, заң жобасы биоқауіпсіздікті жүйелеуге, сондай-ақ биоқатерлерге уақтылы ден қоюға бағытталған нормаларды қамтиды. Негізгі заң жобасының құрылымын 11-слайдтан көріп тұрсыздар, ол сегіз тараудан және 32 баптан тұрады.
Ілеспе заң жобасы 13 заңнамалық актіге өзгерістер енгізуді көздейді. Заң жобасының нормаларын іске асыру үшін алты айлық өтпелі кезең көзделгенін атап өткім келеді, осы мерзім ішінде барлық субъектілер мен мемлекеттік органдар биологиялық қорғауды тиісті деңгейде қамтамасыз етуі тиіс.
Анықтама үшін: ілеспе заң жобасы Қылмыстық кодекске, Кәсіпкерлік Кодекске, "Халық денсаулығы және денсаулық сақтау жүйесі туралы" Кодекске, "Өсімдіктер карантині туралы" Заңға, "Терроризмге қарсы іс-қимыл туралы" Заңға, "Өсімдіктерді қорғау туралы" Заңға, "Ветеринария туралы" Заңға, "Қазақстан Республикасының қорғанысы және Қарулы Күштері туралы" Заңға, "Ғылым туралы" Қазақстан Республикасының Заңына, "Мемлекеттік мүлік туралы" Заңға, "Қазақстан Республикасының Ұлттық қауіпсіздігі туралы" Заңға, "Азаматтық қорғау туралы" Заңға, "Рұқсаттар және хабарламалар туралы" Заңға түзетулер енгізуді көздейді.

Бұдан басқа заң жобаларының нормаларын іске асыру үшін 26 нормативтік-құқықтық акті мен 12 ұйымдастырушылық-өкімдік актіні әзірлеу және өзгерістер енгізу көзделуде.


Назарларыңызға рақмет!
